
Uunga siunnersuut: Piginneqatigiilluni inissiat pillugit Inatsisartut inatsisaat nr. xx, xx. xxx 

2017-imeersoq.  

(Kommuninut, Nunaqarfinnut, Isorliunerusunut, Attaveqaqatigiinnermut Ineqarnermullu 

Naalakkersuisoq) 

(Siullermeernera) 

Demokraatini paasivarput malunnartoq immikkoortoq manna pillugu Inatsisartuni partiit 

amerlanerussuteqarluartut isumaqatigiittut. Aamma qulequttamut tassunga tunngatillugu Siumup, 

Demokraatit Atassutillu naalakkersuisoqatigiinnermut isumaqatigiissutaanni oqaatsit atorneqartut 

maannakkut Siumup, Inuit Ataqatigiit Partii Naleqqallu naalakkersuisoqatigiinnissamut 

isumaqatigiissutaanni taamaaginnarput. 

Demokraati ersarissumik politikkeraat innuttaasut sapinngisamik amerlanerpaat imminnut 

inissaminnik pilersorsinnaanissaat. Tamanna tunngavigalugu manna siunnersuut iluarisimaarparput 

siunertarineqarmat piginneqatigiilluni inissialiornermut tunngatillugu immikkoortut ilaanni 

oqinnerulissasoq taamatullu allaffissorpallaarunnaartoqassasoq.  

 

Pingaartilluguli nuannaarutigaarput immikkoortoq kommuninit oqartussaaffigisassanngorlugu 

tunniunneqarmat. Taamaasilluni aalajangiinissamut suliassartaa innuttaasunut ataasiakkaanut 

qaninnerulerpoq taamatullu aamma innuttaasut piginneqatigiilluni inissialiorniarlutik 

peqatigiiffiliortut pisortat oqartussaaffiannut ataasiinnarmut saaffiginnittariaqalersussaapput.  

 

Tamatuma saniatigut nuannaarutigaarput siunnersuummit aamma illoqarfinni minnerni, 

nunaqarfinni isorliunerusunilu innuttaaasut ajornannginnerusumik piginneqatigiilluni 

inissialiorsinnaalernissaat ammaanniarneqarmat taamaasillutillu nammineq illutaarnissaat 

ajornannginnerulerluni.  

Immikkoortumili ataatsimi allaanngilaq Naalakkersuisut ajornarnerulersinniarsarigaat 

piginneqatigiilluni inissialiorsinnaanissaq. Maannakkummi malittarisassat naapertorlugit pisortat 

inissiaataannik tigusiniarluni qinnuteqaraanni taava inissiarsuarmi najugallit 55 % pinngitsooratik 

peqataasariaqarput. Naalakkersuisut siunnersuutigaat najugaqartut peqataanissaannut procenti 

qaffanneqassasoq 75 %-nngorlugu. Tamatumunnga sunarpiarmita pissutaavoq? 

Taamatut oqaaseqarlutani siunnersuutip Sanaartornermut Ataatsimiititaliami suliarineqaqqinnissaa 

innersuussutigaarput.  

 

 

 

 

 

 

 

 


